辯論會      潘艷姿
   佇2004年第二遍的總統候選人電視辯會，主持人是公共電視台董事長吳豐山先生，伊一開始道踏話頭講：咱已經順利完成第一遍的辯論會，也接收著真濟各界建議，其中有一項，請二位候選人愛特別注意：希望會當『多論少辯』，即句話真奇巧！有慧根的人，即聽會捌！

    明明會場道寫『總統候選人辯論會』卻提醒參與者：「多論少辯」若安爾講起來『辯』和『論』是有精差囉！大致上「論是提理來論」，「辯是硬辯到贏」，所致毋即會有『理論』、『強辯』即兩个動詞。
    若講著辯論，道未當無講著「主流媒體」和「專業人才」，到底啥物媒體是「主流」？啥物人才是「專業」？佇台灣有真濟人自稱「資深媒體人」因所謂的「專業」是：『專門製造口業』，抑「主流」是：『主要修理上流』，真正是『梟行失徳』！ 

    咱千萬莫掠準「會辯會煎」的人是口才好，其實口才好是指『言之有物、得理饒人』，絕對毋是『強詞奪理、句句傷人』！咱看世界出名的演講家、主持人因攏俱備「言之有物、得理饒人」的特質。
